
На основи члена 123. точка 3. Уставу Републики Сербиї, а у вязи зоз членом 119. Закона о националних совитох националних меншинох („Службени глашнїк РС“, число 72/09, 20/14 – УС и 55/14),

Влада приноши

УРЕДБУ

О ПОСТУПКУ РОЗПОДЗЕЛЬОВАНЯ СРЕДСТВОХ ЗОЗ 

БУДЖЕТНОГО ФОНДУ ЗА НАЦИОНАЛНИ МЕНШИНИ

Член 1.

З тоту уредбу ше блїжей ушорюю критериюми, условия, способ и поступок розподзельованя средствох за програми и проєкти зоз обласци култури, образованя, информованя и службеного хаснованя язикох и писмох националних меншинох зоз Буджетного фонду за национални меншини (далєй у тексту: Фонд), котри ше водза на окремним буджетним роздїлу Министерства державней управи и локалней самоуправи (далєй у тексту: Министерство).
Фонд зоз пасусу 1, того члену може ше финансовац и зоз донацийох.

Член 2.

Средства зоз Фонду додзелюю ше за програми и проєкти зоз обласци култури, образованя, информованя и службеного хаснованя язикох и писмох националних меншинох, по Програми котру приноши министер, на початку календарского рока за рок у котрим ше средства зоз члена 1. тей уредби додзелюю, на предлог Совиту за национални меншини.
Предлог Совиту за национални меншини зоз пасусу 1. того члена облапя приоритетну обласц у котрей ше програми и проєкти реализую, цилї котри ше витворюю, суму средствох и период на котри ше вони додзелюю.
Министерство одвичательне за запровадзованє Програми зоз пасусу 1. того члена.

Член 3.

Средства зоз члена 1. тей уредби додзелюю ше з явним конкурсом (далей у тексту: конкурс) котри розписує Министерство и оглашує на урядовим интернет боку Министерства, Канцелариї за людски и меншински права, Канцелариї за сотруднїцтво зоз цивилним дружтвом и Порталу е-Управи.
Оглашка за конкурс облапя: цилї програмох и проєктох, обласц за котру ше розписує (култура, образованє, информованє и службене хаснованє язикох и писмох националних меншинох); суму средствох котри ше додзелюю; термин за придаванє приявох на конкурс; условия за придаванє прияви; блїзши мерадла и дополнююци критериюми, як и други податки котри значни за запровадзованє конкурсу.
Комисия утвердзує специфични цилї програмох и проєктох за котри ше обявює конкурс, як и блїзши мерадла и дополнююци критериюми зоз пасусу 2. того члена за вибор програмох и проєктох котри специфични за одредзену обласц, зоз предходнима консултациями з националнима совитами националних меншинох.
Член 4.

Право участвовац на конкурсу маю установи, здруженя, фондациї, привредни дружтва и други орґанизациї чийо снователє национални совити националних меншинох и орґанизациї цивилного дружтва уписани до одвитуюцого реґистру, а чийо ше цилї по статутарних одредбох, витворюю у обласци защити и унапредзеня правох и положеня припаднїкох националних меншинох, котри маю шедзиско на териториї Републики Сербиї, як и задужбини, фондациї и конференциї универзитету односно академийох фахових студийох (далей у тексту: учашнїк на конкурсу).
Член 5.

Поступок додзельованя средствох зоз члена 1. тей уредби реализує конкурсна комисия (далєй у тексту: Комисия).
До Комисиї ше обовязно менує одредзене число членох – представнїкох министерства у чиїм дїлокругу програми и проєкти котри Комисия розпатра на основи конкурсу, як и представнїкох Министерства державней управи и локалней самоуправи и Канцелариї за людски и меншински права.
Руководитель орґану у чиїм дїлокругу обласц за котру ше конкурс розписує за члена Комисиї може предложиц и представнїка фаховей явносци.
Министер державней управи и локалней самоуправи (далєй у тексту: министер) приноши упутство з котрим ше блїжей одредзує способ утвердзованя составу и число членох Комисиї, як и други питаня котри значни за роботу Комисиї.
Комисию зоз ришеньом формує министер у согласносци з приоритетну обласцу финансованя, котра утвердзена з Програму зоз члена 2. тей уредби.

Комисия приноши дїловнїк о роботи.

Административно-технїчну потримовку Комисиї даваю Министерство и Канцелария за людски и меншински права.

Член 6.

Приява на Конкурс придава ше Министерству у термину од найменєй 30 днї як конкурс обявени, на формулару прияви котри представя состойну часц конкурсней документациї.

Формулар прияви утвердзує Министерство и обявює го на урядовим интернет боку Министерства, Канцелариї за людски и меншински права, Канцелариї за сотруднїцтво зоз цивилним дружтвом и Порталу е-Управи.
Формулар прияви облапя: общи податки о подношительови предлогу програми и проєкту; податки о заступнїкови подношителя програми и проєкту; податки о капацитету за управянє и реализацию програми и проєкту, уключуюци и доказани резултати зоз прешлосци; опис програми и проєкту; податки о потребних финансийних средствох за реализацию предложеней програми и проєкту и писани (наративни) и табеларни опис буджету програми и проєкту, як и други релевантни податки пре осиґуранє же поставени цилї буду витворени.
Член 7.
Вибор програмох и проєктох котри ше буду финансовац з средствами Фонду окончує ше зоз применьованьом шлїдуюцих критериюмох: кельо описана програма и проєкт одвитує витворйованю цильох програмох и проєктох котри поставени у конкурсним поступку, час тирваня, можлївосц дальшого розвиваня и отримуюцосц програми и проєкту, у якей мири досяг по цильни ґрупи котрим програма и проєкт наменєни; у якей мири капацитет орґанизациї одвитує витворйованю цильох, як и оправданосц буджету програми и проєкту.
Член 8.
Комисия розпатра конкурсни прияви котри на час придати и приложену документацию; утвердзує сполнєтосц формалних условийох котри предвидзени зоз конкурсом и утвердзує Лїстину вреднованя и ранґированя приявених програмох и проєктох.
Комисия нє будзе розпатрац нє на час и нєправилно пополнєти прияви; прияви зоз нєподполну документацию; прияви котри нє придати на одвитуюцим формулару и прияви котри маю други нєдостатки пре котри нє можлїве утвердзиц прави змист прияви або прияви котри нє можлїве вредновац по задатих критериюмох; прияви подношительох котри нє маю право участвовац на конкурсу; прияви котри нє придати з боку компетентних особох и прияви котри маю проєкти и програми котри нє у согласносци зоз намену средствох котри утвердзени зоз тоту уредбу.
Член 9.

Комисия утвердзує Лїстину вреднованя и ранґированя приявених програмох и проєктох, у термину котри нє може буц длугши як 60 днї од дня кед вишол термин за придаванє приявох.
Лїстина зоз пасусу 1. того члена ше обявює на урядовим интернет боку Министерства, Канцелариї за людски и меншински права, Канцелариї за сотруднїцтво зоз цивилним дружтвом и Порталу е-Управи.
Учашнїки конкурсу маю право увиду до придатих приявох и приложеней документациї, як и право пригварки у термину трох дньох од дня кед обявена Лїстина зоз пасусу 1. того члена.

Одлуку о пригварки Комисия приноши у термину 15 дньох од дня кеди ю прияла.
Одлуку о розподзельованю средствох зоз Фонду приноши министер, на основи Лїстини зоз пасусу 1. того члена, у термину 30 дньох од дня як утвердзена Лїстина.
Член 10.

Средства котри ше, у согласносци зоз тоту уредбу, одобра за реализацию програми и проєкту то наменски средства и можу ше хасновац виключно за реализацию конкретней програми и проєкту и у согласносци зоз контрактом котри ше заключує медзи Министерством и хасновательом средствох.
З контрактом ше ушорюю медзисобни права, обовязки и одвичательносци учашнїкох у контракту.

Член 11.

Хаснователь средствох длужни Министерству подношиц наративни и финансийни звит о реализациї програми и проєкту зоз доказом о наменски потрошених средствох (далєй у тексту: звит).

Звит ше доручує квартално, як и после реализациї програми и проєкту.

Хаснователь средствох длужни же би у реализованей програми и проєкту на одвитуюци способ визначел же у финансованю або софинансованю участвовало Министерство.

Член 12.

Министерство провадзи способ трошеня средствох як и реализацию цильох пре чийо витворйованє средства розподзелєни на основи звиту зоз члена 11. тей уредби.
Пре провадзенє реализациї цильох зоз пасусу 1. того члена Министерство обовязно обезпечує думанє министерства у чиїм дїлокругу обласц програми або проєкту за котру ше звит придава.
Хаснователь средствох длужни же би Министерству у каждей хвильки оможлївел контролу реализациї програми и проєкту и увид до вкупней потребней документациї. Министерство, пре обезпечованє думаня, по потреби обезпечує увид до документациї и компетентному министерству.

У случаю же хаснователь средствох онєможлїви контролу реализациї програми и проєкту або ше зоз контролу утвердзи нєнаменске трошенє средствох Министерство розтаргнє контракт, а хаснователь средствох длужни виплацени средства врациц зоз зацагуюцу камату.
Член 13.

Хаснователь средствох за котрого ше утвердзи же нєнаменски трошел средства траци право участвованя на идуцих конкурсох за додзельованє средствох Фонду.
Член 14.

Тота уредба ступа на моц осми дзень як є обявена у „Службеним глашнїку Републики Сербиї“.

У Беоґрадзе, 2016. року

                                                                                                        ПРЕДСИДАТЕЛЬ
